A REFORMA AGRARIA LIBERAL: AS DESAMORTIZACIÓNS
A implantación do Liberalismo económico na España do s. XIX exixía necesariamente o desmantelamento das estruturas económicas características do Antigo Réxime: Señorío, morgado, mans mortas, gremios... Ó mesmo tempo era necesario crear un novo marco legal que facilitara o desenvolvemento económico plenamente capitalista. 

Dentro deste contexto debemos situar o proceso de desamortización levado adiante polo Estado Liberal ó longo do s.XIX. Este iníciase nas Cortes de Cádiz, terá o seu cumio nas desamortizacións de Mendizábal de 1835, Espartero 1841 e de Madoz de 1855, e continuará ata o período do Sexenio Revolucionario. 

A desamortización considérase unha condición indispensable para establecer unhas relacións económicas e sociais propias do Liberalismo Económico, pero é, ó mesmo tempo, unha medida a empregar para tentar mitigar os problemas financeiros do Estado. Se ben é certo que a desamortización ten unha consecuencia práctica evidente que é o achegamento de recursos ó Estado (un Estado en constante déficit e que ten que afrontar unha débeda herdada e crecente), o principal efecto da desamortización vai ser o cambio respecto ó concepto xurídico da propiedade, ó rematar coa propiedade amortizada do Antigo Réxime (non podía ser vendida, repartida, alleada...) e xeneralizar a propiedade capitalista (individual, libre, plena e circulante). Este é o aspecto máis significativo da reforma agraria  Liberal do s. XIX.
CAUSAS DA DESAMORTIZACIÓN: As principais causas foron:

Causas Xerais:

- A reforma do réxime de propiedade. Remátase coas “mans mortas” e convértese a propiedade en individual, libre e plena. Este cambio considerábase imprescindible para a consolidación do Liberalismo económico e para a creación de riqueza.

- Unha das principais causas era a necesidade de reducir a enorme débeda acumulada polo Estado. A terra, debido ó seu crecente valor, considerábase un bo medio para sanear a Facenda A redución da débeda pública sería o paso previo para unha reforma profunda do sistema tributario. A desamortización non conseguiu este obxectivo, pois a débeda se incrementou ó longo do século XIX.

- Desde o punto de vista político e ideolóxico, existía un desexo de crear unha masa de propietarios de bens nacionais que fosen adeptos ó Liberalismo.

Causas específicas:
- Aínda que se aduce como causa a obtención de recursos para o financiamento da guerra civil carlista, a desamortización de Mendizábal serviu máis ben como garantía para a obtención de crédito, sobre todo do exterior, necesario para afrontar de forma urxente a intervención militar. Hai que salientar que a maioría das fincas se pagaban a prazos, a maioría das vendas tardaron en realizarse por trámites legais e ademais as vendas vinculábanse ó pago da débeda.

- A desamortización de Madoz permite financiar a construción do ferrocarril.

O MECANISMO DA DESAMORTIZACIÓN:

O primeiro paso da Desamortización consiste en declarar como bens nacionais as propiedades, fincas rústicas e urbanas, das institucións extinguidas (clero regular), ou ben terras dos concellos (propios e comunais). Nun 2º momento, póñense á venda, en poxa pública, previa taxación. A forma de pago pode ser en efectivo ou tamén mediante títulos da débeda, como na de Mendizábal, que aceptaba o valor nominal dos títulos sen ter en conta o seu valor real.  

ETAPAS DA DESAMORTIZACIÓN ESPAÑOLA NO S. XIX:
- ANTECEDENTES  S. XVIII. A experiencia da desamortización iniciárase en España no reinado de Carlos IV, como  recurso ante as graves dificultades polas que atravesaba a Facenda do Reino (Guerras contra Francia e Gran Bretaña, a paralización do comercio co América, redución da produción ind., caída dos ingresos, incremento da débeda...). 

A desamortización, levada adiante por Godoy, afectaba exclusivamente ós establecementos de beneficencia pública rexidos pola Igrexa. Representaban unha pequena parte dos seus bens, e a medida contou coa autorización do Papa. O interese era exclusivamente económico, achegar recursos á Facenda Pública, sen pretender nin unha transformación da estrutura agraria, nin do concepto de propiedade do Antigo Réxime. 

Esta desamortización nin solucionou os problemas de Facenda, nin permitiu o acceso á propiedade de campesiños sen terra, máis ben contribuíu ó incremento do patrimonio dos grandes propietarios. Hai sen embargo quen destaca que é a 1ª vez que se leva adiante un proceso de venta de terras, que durante séculos permaneceran en mans mortas, converténdose pois no 1º paso do proceso que se iniciará ó longo do s. XIX, un elo máis na desaparición do A. Réxime e a implantación do Liberalismo en España.
- AS CORTES DE CÁDIZ:
Polo decreto de desamortización de 1813, as Cortes confiscaban e poñían en venda os bens dos afrancesados, das ordes militares, dos conventos suprimidos (que tiñan menos de 12 profesos) ou destruídos durante a guerra, terras da coroa, baldíos dos concellos. Tivo unha escasa incidencia pola restauración do absolutismo con Fernando VII. Aínda que foi recuperado o decreto no Trienio Liberal, en 1823 foi novamente paralizado..

O PROCESO DESAMORTIZADOR. Reinado de Isabel II

Desamortización eclesiástica:  Mendizábal. 1835-1836

                                                    Espartero. 1841

DesamortizaciónXeral:            Madoz. 1855.
- REINADO DE SABELA II. MENDIZÁBAL, ESPARTERO E MADOZ.
É durante o reinado de Sabela II, coa implantación definitiva do Sistema Político Liberal, cando se vai desenvolver o proceso desamortizador e a definitiva implantación da Propiedade capitalista (libre, individual e plena). 

No período hai que destacar 3 momentos fundamentais que coinciden con 3 gobernos progresistas, os de Mendizábal, Espartero e Madoz, pois en xeral hai que salientar que  ,xunto coa oposición da Igrexa, a desamortización contará co freo ás medidas dos políticos moderados. 
Xeralmente se fala dunha desamortización eclesiástica (Mendizábal, 1835-1836 do clero regular; Espartero 1841, do clero secular) e unha desamortización civil (Madoz 1855), dada a importancia dos bens desamortizados.

     .-. DESAMORTIZACIÓN ECLESIÁSTICA: MENDIZÁBAL. ESPARTERO.
1- Desamortización de Mendizábal.  Clero regular (mosteiros)

En canto á desamortización eclesiástica de 1835-1836, hai que salientar a figura de Mendizábal. Home progresista, participa activamente no pronunciamento de Riego e exíliase en Inglaterra trala experiencia do Trienio. Posuidor de amplos coñecementos de Facenda, mantén importantes lazos con financeiros británicos ( en plena guerra carlista (1833-1840) os Liberais considerábano o home imprescindible para obter financiamento exterior para os gastos militares). Mendizábal é chamado para ser xefe de goberno e exercerá ó mesmo tempo como ministro de Estado, Facenda, Guerra e Mariña. 

Os obxectivos de Mendizábal son dar un forte impulso á guerra contra os carlistas, aliviar a débeda e recorrer en boas condicións ó crédito exterior. Con esta última intención organizou a desamortización. Por último, segundo Mendizábal debería reformarse o sistema tributario.

O feito de que se decantase por unha desamortización eclesiástica, non significa que responda a unha medida anticlerical, (debido á oposición da Igrexa a implantación do sistema liberal e a participación dalgunha parte significativa da Igrexa española nas filas do carlismo). Era a medida máis fácil pois contaba coa experiencia da desamortización do Trienio,  non exixía unha reforma do sistema tributario, o clero posuía un número apreciable de propiedades susceptibles de desamortizar, non privaba ós concellos duns dos seus recursos fundamentais e ademais tiña un custo político menor, pois nos concellos atopaban os liberais os apoios da milicia nacional.

A desamortización, que afecta ó clero regular, aplícase nunha secuencia en 2 pasos:

1- Decreto de 1835. Supresión de institucións relixiosas 
Segundo este decreto quedaban suprimidos os mosteiros das ordes monacais, coa excepción daqueles que prestasen servizos de auxilio social (coidado de enfermos, educación de pobres...). Este decreto engadíase a medidas anteriores como a Supresión da Inquisición de 1834, a supresión de mosteiros e conventos con menos de 12 profesos en 1835 e a devolución dos bens nacionais adquiridos no Trienio ós seus compradores.

2- Decreto de febreiro de 1836. Declarábase en venda os bens das institucións suprimidas e demais bens nacionais para a extinción da débeda pública.  

A venda efectuábase en poxa pública, previa taxación, aínda que se podía solicitar a taxación oficial dunha propiedade e a súa inmediata poxa antes da pública (circunstancia que aproveitaron os negociantes da desamortización - burguesía urbana - e os testaferros dos terratenentes). Como forma de pago, unha parte obrigada en efectivo, si o resto era en efectivo, pagábase en 16 anos, se en títulos de débeda, en 8.

Antes da rexencia de Espartero, o decreto  de 1837, que suprimía as institución relixiosas femininas e suprimía o décimo, incluía por primeira vez os bens do clero secular. Segundo Tomás y Valiente o obxectivo era subastar estes bens para que o Estado dedicara o conseguido á dotación do culto e do clero. As vendas do clero secular foron freadas polos moderados en 1840. 

2- Desamortización clero secular.

En 1841 Espartero completou a desamortización eclesiástica. O decreto de setembro. de 1841, baseado no de 1837, declaraba bens nacionais os bens do clero secular e postos á venda. Igual que coa Desamortización de Mendizábal, a Igrexa é a grande prexudicada e os principais beneficiarios serán os terratenentes e a burguesía urbana.
Paralización da desamortización. A partir de 1844, co predominio no goberno dos moderados liderados por Narváez, as medidas desamortizadoras quedan en suspenso e en 1845 devoltas á igrexa as terras non vendidas. No Concordato de 1851 firmado entre o Papa e o goberno moderado, a Igrexa aceptaba as vendas xa realizadas a cambio de que o goberno español sostivese economicamente ó clero e  recoñecese o catolicismo como relixión oficial do Estado.

         -  DESAMORTIZACIÓN XERAL DE MADOZ. 1855.
En 1855, durante a etapa do Bienio Progresista, foi aprobada a Lei Xeral de Desamortización. Os obxectivos fundamentais eran achegar recursos para a construción do ferrocarril, completar a desamortización e converter toda a propiedade en propiedade libre, individual e circulante. 

A lei afecta a todas as propiedades urbanas, rurais, censos e foros en “mans mortas”, as do clero, ordes militares. Como importante novidade, inicia a Desamortización civil, pois inclúe tamén as terras do estado e dos concellos.

Esta lei ía en contra do concordato de 1851 pois puña en venda os bens do clero regular (quedaban moi poucos por vender) e do clero secular (unha cantidade importante. Segundo Simón Segura: 1/3 do valor dos bens vendidos). Esta lei provocará a resistencia da Igrexa ante a política progresista e a propia Santa Sé interrompeu as relacións diplomáticas con España.

A metade do valor das vendas correspondían ás terras municipais, terras de común e propios (destas últimas os concellos obtiñan coas súas rendas importantes recursos). En canto as terras de común (os veciños aproveitábanas como devesas, explotación forestal ou terras de labranza), no artigo 2º quedaba en mans dos municipios a súa excepcionalidade. No Norte da Península, como a maior parte dos comunais estaban dedicados a pasto, non espertaron interese e a maioría quedaron en mans dos pobos.

A Lei de Madoz produciu os maiores cambios, dunha banda, polo volume das terras que se puxeron á venda (o duplo dos bens desamortizados por Mendizábal) e, doutra, por prolongarse a súa execución máis no tempo. A forma de pago era exclusivamente en metálico, deste modo non se aceptaban títulos de débeda que tiñan un valor real moito máis baixo que o nominal e o Estado co obtido pola venda podía mercar títulos de débeda de forma máis eficaz. Ademais de procurar o saneamento da débeda, unha parte importante de ingresos obtidos foron destinados a financiar a construción do ferrocarril.

A desamortización puxo en venda, aproximadamente o 20% do territorio español, a metade da terra cultivable, cun valor estimado dun 30% do valor total da propiedade inmoble. Segundo Fontana uns 4455 millóns de reais entre 1836 e 1849 (duplicándose o valor da taxación).

Os principais compradores foron xentes que dispuñan de recursos económicos: A nobreza terratenente, campesiños ricos e a burguesía comercial e administrativa. Acceden por primeira vez á propiedade da terra membros da burguesía que posuían títulos da débeda pública, como negociantes, especuladores, comerciantes, altos empregados públicos, burguesía de Madrid e provincias que terán un peso significativo na compra de propiedades da Meseta Sur e Andalucía. A porcentaxe máis importante é a de grandes, medianos e pequenos propietarios ou arrendatarios do mundo rural, sobre todo na Meseta Norte e en menor medida na Sur. A partir de 1841 puideron acceder máis facilmente á propiedade pequenos e medianos propietarios pois as fincas taxadas con menos de 40.000 reais tiñan que pagarse en metálico e a 20 anos. En xeral, salvo os arrendatarios máis acomodados, non puideron acceder á propiedade da terra os campesiños non propietarios (arrendatarios e xornaleiros).
CONSECUENCIAS DA DESAMORTIZACIÓN:

Consecuencias Políticas:
-Rotura de relacións diplomáticas do Estado liberal español, cando gobernan os progresistas, co Vaticano. 

- Os Moderados sempre paralizan as desamortizacións.

- Triunfou no seu obxectivo político de transformar o réxime de propiedade da terra e consolidar o sistema liberal, coa aparición de Novos propietarios de terras, os posuidores de títulos de débeda pública,que son adeptos ó Liberalismo.
Consecuencias Económicas:

-    Non se consegue reducir o déficit de Facenda. 
- O incremento das terras cultivables, aínda que supuxo o incremento da produción agraria, non supuxo un incremento da produtividade, sen que se produzan novidades técnicas, sen investir na súa modernización e manténdose altos os custos de produción (amparados polas leis proteccionistas). O incremento débese á extensión das terras cultivadas, que significou a diminución de pastos e ó mesmo tempo do abono natural. O incremento da produción agraria aliviará a carestía dos alimentos
- Cúlpase á desamortización de contribuír ó atraso da industrialización pola desviación dos recursos financeiros para mercar terras en vez de investilos en actividades industriais. O capital pasou a mans do Estado que o utilizou para diminuír a súa débeda sen destinalo a actividades produtivas.

- Non se produce unha  reforma agraria. Xa no momento da Desamortización de Mendizábal, Flórez Estrada defende un modelo alternativo, quizás máis achegado ó concepto de reforma agraria como reparto das grandes propiedades entre campesiños sen terra. F. Estrada defendía a concesión a colonos das terras da Igrexa en arrendamentos enfitéuticos por un período renovable de 50 anos. Deste modo os bens nacionais seguirían en man do estado e coas rendas da terra faríase fronte ó pago dos intereses da Débeda pública ademais do acceso futuro á propiedade dos campesiños.

- Os concellos verán diminuídos os seus recursos coa perda das terras de propios, e estarán obrigados a incrementar os impostos. 

- A concentración da propiedade e o incremento do latifundismo, sobre todo no Centro e Sur da Península, tamén suporá desde mediados do s. XIX a crise da pequena e mediana propiedade, incapaz de competir no mercado coas grandes explotacións agrícolas.

Consecuencias sociais:
- Desde o punto de vista socioeconómico, a desamortización non alterou substancialmente a estrutura da propiedade da terra(so un cambio de propietarios) senón que a reforzou, creando un maior número de latifundistas. Saen pois beneficiados os terratenentes e a burguesía urbana
- Desde o punto de vista social non se consegue que unha gran parte dos campesiños pobres e xornaleiros puidesen acceder á propiedade da terra. Hai estudosos do tema que cren que estes grupos sociais non poderían acceder á propiedade por falta de capitais. 

- Os campesiños pobres non poden aproveitarse dos bens comunais e sofren a suba das rendas e endurecemento das condicións de traballo. A maioría acabarán proletarizándose, converténdose en xornaleiros, fundamentalmente no Sur de España.
- A Igrexa será a gran prexudicada, perdendo a maioría das súas propiedades.

Consecuencias culturais:

- A igrexa perderá ademais das terras, un importante patrimonio artístico e cultural debido á exclaustración e ó abandono de mosteiros.

En conclusión, a Desamortización consegue instaurar o réxime de propiedade capitalista en España, pero deixará pendente a necesidade dunha verdadeira Reforma Agraria, ó verse empeorada a situación dos pequenos campesiños e xornaleiros
DOCUMENTOS

Doc.1.-Desamortización de Mendizábal (1836):
“Señora: vender a masa de bens que viñeron ser propiedade da nación non é tan só cumprir unha promesa solemne e dar garantía positiva á débeda nacional por medio dunha amortización exactamente igual ao produto das rendas; é abrir unha fonte abundantísima de felicidade pública, vivificar unha riqueza morta, desobstruir as canles da industria e da circulación, apegar ao país polo amor natural e vehemente a todo o propio, anchear a patria, crear novos e firmes vínculos que liguen a ela; é, en fin, identificar co trono excelso a Isabel II, símbolo da orde e da liberdade (...), crear una copiosa familia de propietarios (...).
Art. 1. Quedan declarados en venda desde agora tódolos bens raíces de calquera clase que pertencesen ás comunidades e corporacións relixiosas extinguidas”. 
Doc. 2

Atendendo á necesidade e conveniencia de diminuír a débeda pública consolidada, e de entregar ao interese individual a masa de bens raíces, que son agora propiedade da nación, a fin de que a agricultura e o comercio saquen deles as vantaxes que non se poden conseguir no  estado  actual  (...) de  acordo  co proposto  polo  Consello  de Ministros, no nome da miña excelsa filla raíña dona Sabela II, decreto o seguinte:
Art.1. Quedan declarados en venda desde agora todos os bens raíces de calquera clase, que pertenceron ás comunidades e corporacións relixiosas extinguidas (...).

Real  Decreto  de  desamortización  dos  bens  do  clero  regular
[Desamortización de Mendizábal]. 19-2-1836 [castelán]
Doc.3.-Desamortización de Espartero (1841):
“Art. 1. Tódalas propiedades do clero secular (...) son bens nacionais (...).
Art. 3. Decláranse en venda tódalas fincas, dereitos e accións do clero catedral, colexial, parroquial, fábricas das igrexas e confrarías”.

Doc.4.-Desamortización de Madoz (1855):
“Art. 1. Decláranse en estado de venda (...) tódolos predios rústicos e urbanos, censos e foros pertencentes:
Ó Estado. Ao clero. Ás Ordes Militares (...). Ás confrarías, obras pías e santuarios (...). Aos propios e comúns dos pobos. Á beneficencia. Á instrución pública e calquera outros pertencentes a mans mortas xa estean ou non mandados vender por leis anteriores”.
                  Art.2. Exceptúanse (...): os edificios e fincas destinados (...) ao servizo público (...), de beneficencia e instrución (...), as reitorías ou casas (...) dos párrocos (...), as minas  de Almadén  (...), as salinas (...) e calquera  edificio ou finca  que o Goberno non crea oportuno vender por razóns graves.
Doc.5.-O xurista e historiador Francisco Tomás y Valiente enxuíza así a desamortización:
“En suma: que a desamortización municipal se cadra non debeu facerse e que a de bens eclesiásticos e outras “mans mortas” non debeu facerse como se fixo. Pero toda a burguesía, mesmo a de esquerdas, quixo desamortizar, e por conseguinte a desamortización foi un feito consumado (...).
Tamén considero innegable que o sistema desamortizador preferible en función do logro duns beneficios xerais, non debeu ser o de Mendizábal e Madoz (isto é, o do partido progresista), senón o aconsellado no seu día por Flórez Estrada (...). Este era o único capaz de facilitar a creación dunha clase media rural de pequenos propietarios, coa que se estabilizaría no noso país o réxime liberal, e se enchería o baleiro entre o latifundista e o braceiro”.
Doc.5.-O historiador Josep Fontana exprésase do xeito seguinte:
“¿Para que serviu a desamortización? Desde o punto de vista do goberno a resposta é relativamente sinxela. Na etapa de Mendizábal, para salvalo da bancarrota e axudarlle a gañar a guerra civil. Na da chamada lei Madoz, para financiar a construción da rede ferroviaria. Penso que a medida exacta en que estas vendas redundaron en proveito do Estado non debe minimizarse
